
Shri Brahmastra Bagalamukhi KavachaM

ಶ್ರೀಬ್ರಹ್ಮಾಸ್ತ್ರಬಗಲಾಮುಖೀಕವಚಂ

ಶ್ರೀ ಗಣೇಶಾಯ ನಮಃ . ಶ್ರೀ ಬಗಲಾಯೈ ನಮಃ .
ಅಥ ಬ್ರಹ್ಮಾಸ್ತ್ರಬಗಲಾಕವಚಂ .

ಶ್ರೀಬ್ರಹ್ಮೋವಾಚ .

ವಿಶ್ವೇಶ ದಕ್ಷಿಣಾಮೂರ್ತೇ ನಿಗಮಾಗಮವಿತ್ ಪ್ರಭೋ .

ಮಹ್ಯಂ ಪುರಾ ತ್ವಯಾ ದತ್ತಾ ವಿದ್ಯಾ ಬ್ರಹ್ಮಾಸ್ತ್ರಸಂಜ್ಞಿತಾ .. 1..

ತಸ್ಯ ಮೇ ಕವಚಂ ಬ್ರೂಹಿಯೇನಾಹಂ ಸಿದ್ಧಿಮಾಪ್ನುಯಾಂ ..

ಭವಾಮಿ ವಜ್ರಕವಚಂ ಬ್ರಹ್ಮಾಸ್ತ್ರನ್ಯಾಸಮಾತ್ರತಃ .. 2..
ಶ್ರೀದಕ್ಷಿಣಾಮೂರ್ತಿರುವಾಚ .

ಶೃಣು ಬ್ರಹ್ಮನ್ ಪರಂ ಗುಹ್ಯ ಬ್ರಹ್ಮಾಸ್ತ್ರಕವಚಂ ಶುಭಂ .

ಯಸ್ಯೋಚ್ಚಾರಣಮಾತ್ರೇಣ ಭವೇದ್ ವೈ ಸೂರ್ಯಸನ್ನಿಭಃ .. 3..
ಸುದರ್ಶನಂ ಮಯಾ ದತ್ತಂ ಕೃಪಯಾ ವಿಷ್ಣವೇ ತಥಾ .

ತದ್ವತ್ ಬ್ರಹ್ಮಾಸ್ತ್ರವಿದ್ಯಾಯಾಃ ಕವಚಂ ಕವಯಾಮ್ಯಹಂ .. 4..

ಅಷ್ಟಾವಿಂಶತ್ಯಸ್ತ್ರಹೇತುಮಾದ್ಯಂ ಬ್ರಹ್ಮಾಸ್ತ್ರಮುತ್ತಮಂ .

ಸರ್ವತೇಜೋಮಯಂ ಸರ್ವಂ ಸಾಮರ್ಥ್ಯಂ ವಿಗ್ರಹಂ ಪರಂ .. 5..

ಸರ್ವಶತ್ರುಕ್ಷಯಕರಂ ಸರ್ವದಾರಿದ್ರ್ಯನಾಶನಂ .

ಸರ್ವಾಪಚ್ಛೈಲರಾಶೀನಾಮಸ್ತ್ರಕಂ ಕುಲಿಶೋಪಮಂ .. 6..

ನ ತಸ್ಯ ಶತ್ರವಶ್ಚಾಪಿ ಭಯಂ ಚೌರ್ಯಭಯಂ ಜರಾ .

ನರಾ ನಾರ್ಯಶ್ಚ ರಾಜೇಂದ್ರ ಖಗಾ ವ್ಯಾಘ್ರಾದಯೋಽಪಿ ಚ .. 7..

ತಂ ದೃಷ್ಟ್ವಾ ವಶಮಾಯಾಂತಿ ಕಿಮನ್ಯತ್ ಸಾಧವೋ ಜನಾಃ .
ಯಸ್ಯ ದೇಹೇ ನ್ಯಸೇದ್ ಧೀಮಾನ್ ಕವಚಂ ಬಗಲಾಮಯಂ .. 8..

ಸ ಏವ ಪುರುಷೋ ಲೋಕೇ ಕೇವಲಃ ಶಂಕರೋಪಮಃ .
ನ ದೇಯಂ ಪರಶಿಷ್ಯಾಯ ಶಠಾಯ ಪಿಶುನಾಯ ಚ .. 9..

ದಾತವ್ಯಂ ಭಕ್ತಿಯುಕ್ತಾಯ ಗುರುದಾಸಾಯ ಧೀಮತೇ .

ಕವಚಸ್ಯ ಋಷಿಃ ಶ್ರೀಮಾನ್ ದಕ್ಷಿಣಾಮೂರ್ತಿರೇವ ಚ .. 10..

ಅಸ್ಯಾನುಷ್ಟಪ್ ಛಂದಃ ಸ್ಯಾತ್ ಶ್ರೀಬಗಲಾ ಚಾಸ್ಯ ದೇವತಾ .

ಬೀಜಂ ಶ್ರೀವಹ್ನಿಜಾಯಾ ಚ ಶಕ್ತಿಃ ಶ್ರೀಬಗಲಾಮುಖೀ .. 11..

ಶ್ರೀಬ್ರಹ್ಮಾಸ್ತ್ರಬಗಲಾಮುಖೀಕವಚಂ

ಕೀಲಕಂ ವಿನಿಯೋಗಶ್ಚ ಸ್ವಕಾರ್ಯೇ ಸರ್ವಸಾಧಕೇ .

ಅಥ ಧ್ಯಾನಂ .

ಶುದ್ಧಸ್ವರ್ಣನಿಭಾಂ ರಾಮಾಂ ಪೀತೇಂದುಖಂಡಶೇಖರಾಂ .

ಪೀತಗಂಧಾನುಲಿಪ್ತಾಂಗೀಂ ಪೀತರತ್ನವಿಭೂಷಣಾಂ .. 1..

ಪೀನೋನ್ನತಕುಚಾಂ ಸ್ನಿಗ್ಧಾಂ ಪೀತಲಾಂಗೀಂ ಸುಪೇಶಲಾಂ .

ತ್ರಿಲೋಚನಾಂ ಚತುರ್ಹಸ್ತಾಂ ಗಂಭೀರಾಂ ಮದವಿಹ್ವಲಾಂ .. 2..

ವಜ್ರಾರಿರಸನಾಪಾಶಮುದ್ಗರಂ ದಧತೀಂ ಕರೈಃ .
ಮಹಾವ್ಯಾಘ್ರಾಸನಾಂ ದೇವೀಂ ಸರ್ವದೇವನಮಸ್ಕೃತಾಂ .. 3..

ಪ್ರಸನ್ನಾಂ ಸುಸ್ಮಿತಾಂ ಕ್ಲಿನ್ನಾಂ ಸುಪೀತಾಂ ಪ್ರಮದೋತ್ತಮಾಂ .

ಸುಭಕ್ತದುಃಖಹರಣೇ ದಯಾರ್ದ್ರಾಂ ದೀನವತ್ಸಲಾಂ .. 4..

ಏವಂ ಧ್ಯಾತ್ವಾ ಪರೇಶಾನಿ ಬಗಲಾಕವಚಂ ಸ್ಮರೇತ್ .

ಅಥ ರಕ್ಷಾಕವಚಂ .

ಬಗಲಾ ಮೇ ಶಿರಃ ಪಾತುಃ ಲಲಾಟಂ ಬ್ರಹ್ಮಸಂಸ್ತುತಾ .

ಬಗಲಾ ಮೇ ಭ್ರುವೌ ನಿತ್ಯಂ ಕರ್ಣಯೋಃ ಕ್ಲೇಶಹಾರಿಣೀ .. 1..

ತ್ರಿನೇತ್ರಾ ಚಕ್ಷುಷೀ ಪಾತು ಸ್ತಂಭಿನೀ ಗಂಡಯೋಸ್ತಥಾ .

ಮೋಹಿನೀ ನಾಸಿಕಾಂ ಪಾತು ಶ್ರೀದೇವೀ ಬಗಲಾಮುಖೀ .. 2..

ಓಷ್ಠಯೋರ್ದುರ್ಧರಾ ಪಾತು ಸರ್ವದಂತೇಷು ಚಂಚಲಾ .

ಸಿದ್ಧಾನ್ನಪೂರ್ಣಾ ಜಿಹ್ವಾಯಾಂ ಜಿಹ್ವಾಗ್ರೇ ಶಾರದಾಂಬಿಕೇ .. 3..

ಅಕಲ್ಮಷಾ ಮುಖೇ ಪಾತು ಚಿಬುಕೇ ಬಗಲಾಮುಖೀ .

ಧೀರಾ ಮೇ ಕಂಠದೇಶೇ ತು ಕಂಠಾಗ್ರೇ ಕಾಲಕರ್ಷಿಣೀ .. 4..

ಶುದ್ಧಸ್ವರ್ಣನಿಭಾ ಪಾತು ಕಂಠಮಧ್ಯೇ ತಥಾಽಮ್ಬಿಕಾ .

ಕಂಠಮೂಲೇ ಮಹಾಭೋಗಾ ಸ್ಕಂಧೌ ಶತ್ರುವಿನಾಶಿನೀ .. 5..

ಭುಜೌ ಮೇ ಪಾತು ಸತತಂ ಬಗಲಾ ಸುಸ್ಮಿತಾ ಪರಾ .

ಬಗಲಾ ಮೇ ಸದಾ ಪಾತು ಕೂರ್ಪರೇ ಕಮಲೋದ್ಭವಾ .. 6..

ಬಗಲಾಽಮ್ಬಾ ಪ್ರಕೋಷ್ಠೌ ತು ಮಣಿಬಂಧೇ ಮಹಾಬಲಾ .

ಬಗಲಾಶ್ರೀರ್ಹಸ್ತಯೋಶ್ಚ ಕುರುಕುಲ್ಲಾ ಕರಾಂಗುಲಿಂ .. 7..

ನಖೇಷು ವಜ್ರಹಸ್ತಾ ಚ ಹೃದಯೇ ಬ್ರಹ್ಮವಾದಿನೀ .

ಸ್ತನೌ ಮೇ ಮಂದಗಮನಾ ಕುಕ್ಷಯೋರ್ಯೋಗಿನೀ ತಥಾ .. 8..

ಉದರಂ ಬಗಲಾ ಮಾತಾ ನಾಭಿಂ ಬ್ರಹ್ಮಾಸ್ತ್ರದೇವತಾ .

ಪುಷ್ಟಿಂ ಮುದ್ಗರಹಸ್ತಾ ಚ ಪಾತು ನೋ ದೇವವಂದಿತಾ .. 9..

ಪಾರ್ಶ್ವಯೋರ್ಹನುಮದ್ವಂದ್ಯಾ ಪಶುಪಾಶವಿಮೋಚಿನೀ .

ಕರೌ ರಾಮಪ್ರಿಯಾ ಪಾತುಊರುಯುಗ್ಮಂ ಮಹೇಶ್ವರೀ .. 10..

ಶ್ರೀಬ್ರಹ್ಮಾಸ್ತ್ರಬಗಲಾಮುಖೀಕವಚಂ

ಭಗಮಾಲಾ ತು ಗುಹ್ಯಂ ಮೇ ಲಿಂಗಂ ಕಾಮೇಶ್ವರೀ ತಥಾ .

ಲಿಂಗಮೂಲೇ ಮಹಾಕ್ಲಿನ್ನಾ ವೃಷಣೌ ಪಾತು ದೂತಿಕಾ .. 11..

ಬಗಲಾ ಜಾನುನೀ ಪಾತು ಜಾನುಯುಗ್ಮಂ ಚ ನಿತ್ಯಶಃ .
ಜಂಘೇ ಪಾತು ಜಗದ್ಧಾತ್ರೀ ಗುಲ್ಫೌ ರಾವಣಪೂಜಿತಾ .. 12..

ಚರಣೌ ದುರ್ಜಯಾ ಪಾತು ಪೀತಾಂಬಾ ಚರಣಾಂಗುಲೀಃ .
ಪಾದಪೃಷ್ಠಂ ಪದ್ಮಹಸ್ತಾ ಪಾದಾಧಶ್ಚಕ್ರಧಾರಿಣೀ .. 13..

ಸರ್ವಾಂಗಂ ಬಗಲಾ ದೇವೀ ಪಾತು ಶ್ರೀಬಗಲಾಮುಖೀ .

ಬ್ರಾಹ್ಮೀ ಮೇ ಪೂರ್ವತಃ ಪಾತು ಮಾಹೇಶೀ ವಹ್ನಿಭಾಗತಃ .. 14..
ಕೌಮಾರೀ ದಕ್ಷಿಣೇ ಪಾತು ವೈಷ್ಣವೀ ಸ್ವರ್ಗಮಾರ್ಗತಃ .
ಊರ್ಧ್ವಂ ಪಾಶಧರಾ ಪಾತು ಶತ್ರುಜಿಹ್ವಾಧರಾ ಹ್ಯಧಃ .. 15..
ರಣೇ ರಾಜಕುಲೇ ವಾದೇ ಮಹಾಯೋಗೇ ಮಹಾಭಯೇ .

ಬಗಲಾ ಭೈರವೀ ಪಾತು ನಿತ್ಯಂ ಕ್ಲೀಂಕಾರರೂಪಿಣೀ .. 16..

ಫಲಶ್ರುತಿಃ .
ಇತ್ಯೇವಂ ವಜ್ರಕವಚಂ ಮಹಾಬ್ರಹ್ಮಾಸ್ತ್ರಸಂಜ್ಞಕಂ .

ತ್ರಿಸಂಧ್ಯಂ ಯಃ ಪಠೇದ್ ಧೀಮಾನ್ ಸರ್ವೈಶ್ವರ್ಯಮವಾಪ್ನುಯಾತ್ .. 1..

ನ ತಸ್ಯ ಶತ್ರವಃ ಕೇಽಪಿ ಸಖಾಯಃ ಸರ್ವ ಏವ ಚ .

ಬಲೇನಾಕೃಷ್ಯ ಶತ್ರುಂ ಸ್ಯಾತ್ ಸೋಽಪಿ ಮಿತ್ರತ್ವಮಾಪ್ನುಯಾತ್ .. 2..

ಶತ್ರುತ್ವೇ ಮರುತಾ ತುಲ್ಯೋ ಧನೇನ ಧನದೋಪಮಃ .
ರೂಪೇಣ ಕಾಮತುಲ್ಯಃ ಸ್ಯಾದ್ ಆಯುಷಾ ಶೂಲಧೃಕ್ಸಮಃ .. 3..
ಸನಕಾದಿಸಮೋ ಧೈರ್ಯೇ ಶ್ರಿಯಾ ವಿಷ್ಣುಸಮೋ ಭವೇತ್ .

ತತ್ತುಲ್ಯೋ ವಿದ್ಯಯಾ ಬ್ರಹ್ಮನ್ಯೋ ಜಪೇತ್ ಕವಚಂ ನರಃ .. 4..
ನಾರೀ ವಾಪಿ ಪ್ರಯತ್ನೇನ ವಾಂಛಿತಾರ್ಥಮವಾಪ್ನುಯಾತ್ .

ದ್ವಿತೀಯಾ ಸೂರ್ಯವಾರೇಣಯದಾ ಭವತಿ ಪದ್ಮಭೂಃ .. 5..
ತಸ್ಯಾಂ ಜಾತಂ ಶತಾವೃತ್ಯಾ ಶೀಘ್ರಂ ಪ್ರತ್ಯಕ್ಷಮಾಪ್ನುಯಾತ್ .

ಯಾತಾ ತುರೀಯಂ ಸಂಧ್ಯಾಯಾಂ ಭೂಶಯ್ಯಾಯಾಂ ಪ್ರಯತ್ನತಃ .. 6..
ಸರ್ವಾನ್ ಶತ್ರೂನ್ ಕ್ಷಯಂ ಕೃತ್ವಾ ವಿಜಯಂ ಪ್ರಾಪ್ನುಯಾನ್ ನರಃ .
ದಾರಿದ್ರ್ಯಾನ್ ಮುಚ್ಯತೇ ಚಾಽಽಶು ಸ್ಥಿರಾ ಲಕ್ಷ್ಮೀರ್ಭವೇದ್ ಗೃಹೇ .. 7..

ಸರ್ವಾನ್ ಕಾಮಾನವಾಪ್ನೋತಿ ಸವಿಷೋ ನಿರ್ವಿಷೋ ಭವೇತ್ .

ಋಣಂ ನಿರ್ಮೋಚನಂ ಸ್ಯಾದ್ ವೈ ಸಹಸ್ರಾವರ್ತನಾದ್ ವಿಧೇ .. 8..

ಭೂತಪ್ರೇತಪಿಶಾಚಾದಿಪೀಡಾ ತಸ್ಯ ನ ಜಾಯತೇ .

ದ್ಯುಮಣಿರ್ಭ್ರಾಜತೇ ಯದ್ವತ್ ತದ್ವತ್ ಸ್ಯಾಚ್ಛ್ರೀಪ್ರಭಾವತಃ .. 9..
ಸ್ಥಿರಾಭಯಾ ಭವೇತ್ ತಸ್ಯ ಯಃ ಸ್ಮರೇದ್ ಬಗಲಾಮುಖೀಂ .

ಜಯದಂ ಬೋಧನಂ ಕಾಮಮಮುಕಂ ದೇಹಿ ಮೇ ಶಿವೇ .. 10..

ಜಪಸ್ಯಾಂತೇ ಸ್ಮರೇದ್ಯೋ ವೈ ಸೋಽಭೀಷ್ಟಫಲಮಾಪ್ನುಯಾತ್ .

ಇದಂ ಕವಚಮಜ್ಞಾತ್ವಾಯೋ ಜಪೇದ್ ಬಗಲಾಮುಖೀಂ .. 11..

ನ ಸ ಸಿದ್ಧಿಮವಾಪ್ನೋತಿ ಸಾಕ್ಷಾದ್ ವೈ ಲೋಕಪೂಜಿತಃ .
ತಸ್ಮಾತ್ ಸರ್ವಪ್ರಯತ್ನೇನ ಕವಚಂ ಬ್ರಹ್ಮತೇಜಸಂ .. 12..

ನಿತ್ಯಂ ಪದಾಂಬುಜಧ್ಯಾನಾನ್ಮಹೇಶಾನಸಮೋ ಭವೇತ್ .

ಇತಿ ಶ್ರೀದಕ್ಷಿಣಾಮೂರ್ತಿಸಂಹಿತಾಯಾಂ ಬ್ರಹ್ಮಾಸ್ತ್ರಬಗಲಾಮುಖೀಕವಚಂ
ಸಮಾಪ್ತಂ .

